
ఘృతవినిక్షిప్తపావకాకృతిని గెరలి

ధీనిధిక్రోధజాజ్వల్యమానుఁ డగుచు.

	శా.	
ఏమేమీ బలభద్రుఁ డిట్లనియెనా! హీనోక్తి మాయయ్యలౌ

ధీమత్పాండుసుతప్రభావములు బుద్ధిం దల్పలేదేమొ మ

త్సామర్థ్యం బిదె చూడు యాదవకులధ్వంసంబు గావించి సు

త్రామాద్యష్టదిగీశు లడ్డుపడినం దర్జించి భర్జించనే.

	క.	
ధరణీతలముం గ్రుంకిన

హరిహరచతురాననాదు లడ్డంబైనం

గిరులుం బొరలిన యాదవ

విరహిత మొనరింతుఁ జూడు విశ్వం బెల్లన్.

	మ.	
బలుఁడే గాదు కృతాంతుఁడైన యెదుటం బ్రాపించినన్ మద్భుజా

ర్గళసాటోపధనుర్విముక్తబలవత్కాండప్రచండానలో

జ్జ్వలకీలాహతి ద్వారకానగర శశ్వజ్జంతుసంతానమున్

శలభప్రాయముగా నొనర్చెదను మత్సామర్థ్యముం జూడవే.

	మ.	
భువి నాతోడ నెదిర్చి బాహుబలిమిం బోరాడఁగా నోపు శూ

రవరేణ్యుం బరిమార్చి సంగరజయారంభేందిరన్ రేవతీ

ధవపుత్రీమణి నొక్కలగ్నమున నుద్వాహంబు గైకొందు యా

దవులుం గీదవు లెందు డాగెదరొ చూతా మంచు నత్యుగ్రుఁడై.

	సీ.	
మహితరోషాగ్నిధూమముపైని సుడిగొన్న

        చెలువున తనకొండెసిగ వెలుంగ

దిగ్దంతితుండప్రదీప్తదీర్ఘానర్ఙ్య

        ఘనబాహుదండయుగంబు సెలఁగ

తతపరాక్రమదేవతాదంష్ట్రలన కప్పు

        కోరమీసముల వయ్యార మమర

		 ఈ పేజీలో చివరి మార్పు 8 జూలై 2021న 12:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

